
Annotatsiya. Mazkur maqolada bojxona tizimini raqamlashtirish jarayonida yuzaga kelayotgan asosiy muammolar 
kompleks tahlil qilinadi. Tadqiqotda raqamli texnologiyalarni joriy etish jarayonidagi institutsional nomuvofiqliklar, normativ-
huquqiy cheklovlar, axborot infratuzilmasining yetarli darajada rivojlanmaganligi, maʼlumotlar sifati va kiberxavfsizlik bilan 
bogʻliq xatarlar ilmiy asosda yoritiladi. Shuningdek, inson kapitali va tashkiliy boshqaruv omillarining raqamlashtirish 
samaradorligiga taʼsiri baholanadi. Xalqaro va milliy tajriba tahlili asosida bojxona tizimini raqamlashtirishdagi mavjud 
muammolar tizimlashtirilib, ularni bartaraf etish boʻyicha ilmiy-amaliy xulosalar shakllantiriladi. Tadqiqot natijalari bojxona 
boshqaruvini takomillashtirish va raqamli transformatsiyani izchil amalga oshirish uchun muhim nazariy hamda amaliy 
ahamiyatga ega.

Kalit so‘zlar: bojxona tizimi, raqamlashtirish muammolari, institutsional cheklovlar, axborot infratuzilmasi, kiberxavfsizlik, 
maʼlumotlar sifati, raqamli boshqaruv.
Abstract. This article provides a comprehensive analysis of the key challenges associated with the digitalization of 
customs systems. The study examines institutional mismatches, regulatory and legal constraints, underdeveloped 
information infrastructure, and risks related to data quality and cybersecurity. Particular attention is paid to the role of 
human capital and organizational management factors in ensuring the effectiveness of digital transformation in customs 
administration. Based on an analysis of international and national practices, the major challenges of customs digitalization 
are systematized, and evidence-based conclusions are proposed to address these issues. The findings contribute to 
improving customs governance and supporting sustainable digital transformation strategies.

Keywords: customs system, digitalization challenges, institutional constraints, information infrastructure, cybersecurity, 
data quality, digital governance.
Аннотация. В статье проводится комплексный анализ существующих проблем цифровизации таможенной 
системы. Рассматриваются институциональные несоответствия, нормативно-правовые ограничения, 
недостаточный уровень развития информационной инфраструктуры, а также риски, связанные с качеством 
данных и кибербезопасностью. Особое внимание уделяется роли человеческого капитала и организационно-
управленческих факторов в обеспечении эффективности цифровой трансформации таможенных органов. На 
основе анализа международного и национального опыта систематизированы ключевые проблемы цифровизации 
таможенного администрирования и сформулированы научно-практические выводы по их преодолению. 
Результаты исследования могут быть использованы при разработке стратегий модернизации таможенного 
управления.

Ключевые слова: таможенная система, цифровизация, проблемы цифровой трансформации, институциональные 
ограничения, информационная инфраструктура, кибербезопасность, качество данных.

K I R I S H 
So‘nggi o‘n yillikda global iqtisodiyotning raqamli transformatsiyasi davlat boshqaruvi tizimlarida tub 

institutsional va texnologik o‘zgarishlarni yuzaga keltirdi. Xususan, xalqaro savdo hajmlarining ortishi, logistika 
zanjirlarining murakkablashuvi va transchegaraviy operatsiyalarning tezlashuvi sharoitida bojxona tizimi 
davlatning iqtisodiy xavfsizligi hamda savdo siyosatini amalga oshirishda markaziy institutga aylanib bormoqda. 
Shu bois bojxona boshqaruvini raqamlashtirish jarayoni zamonaviy iqtisodiy rivojlanishning ajralmas tarkibiy 
qismi sifatida e’tirof etilmoqda.

Raqamlashtirish bojxona tizimida elektron deklaratsiya, avtomatlashtirilgan risklarni boshqarish, yagona 
darcha (Single Window) mexanizmlari, katta ma’lumotlar (Big Data) tahlili va sun’iy intellektdan foydalanish orqali 
jarayonlarni tezlashtirish, shaffoflikni oshirish hamda ma’muriy xarajatlarni kamaytirishga qaratilgan (OECD, 
2019). Xalqaro tashkilotlar, jumladan, Jahon bojxona tashkiloti bojxona tizimining raqamli transformatsiyasini 
savdoni yengillashtirish va global iqtisodiy integratsiyani chuqurlashtirishning muhim omili sifatida baholaydi 
(WCO, 2021). Shuningdek, Jahon savdo tashkiloti doirasida qabul qilingan Savdoni yengillashtirish to‘g‘risidagi 
bitim bojxona jarayonlarida axborot-kommunikatsiya texnologiyalarini joriy etishni a’zo davlatlar uchun 
institutsional majburiyat sifatida belgilab bergan (WTO, 2017).

Biroq amaliy tajriba shuni ko‘rsatadiki, bojxona tizimini raqamlashtirish jarayoni bir xil va silliq kechmaydi. 
Ko‘plab mamlakatlarda texnologik yechimlar joriy etilishiga qaramay, institutsional nomuvofiqliklar, normativ-
huquqiy cheklovlar, axborot infratuzilmasining yetarli darajada rivojlanmaganligi va inson kapitali bilan bog‘liq 
muammolar raqamlashtirishdan kutilgan samarani to‘liq ta’minlamayapti (World Bank, 2020). Shu jihatdan, 
raqamlashtirishni faqat texnik jarayon sifatida emas, balki murakkab ijtimoiy-iqtisodiy hamda institutsional 
transformatsiya sifatida ko‘rib chiqish zarurati yuzaga kelmoqda.

Ilmiy adabiyotlarda bojxona tizimini raqamlashtirish bilan bog‘liq muammolar bir necha asosiy yo‘nalishlarda 
tadqiq etilgan. Birinchidan, institutsional iqtisodiyot yondashuvi doirasida raqamlashtirishning muvaffaqiyati 
davlat boshqaruvi sifati, idoralararo muvofiqlashtirish va boshqaruv madaniyatiga bog‘liqligi ta’kidlanadi (North, 
1990; OECD, 2019). Ikkinchidan, normativ-huquqiy muammolar — ya’ni raqamli jarayonlarga moslashmagan 
qonunchilik, vakolatlar takrorlanishi va tartibga solishdagi nomuvofiqliklar — raqamlashtirish jarayonini 
sekinlashtiruvchi muhim omillar sifatida qayd etiladi (UNCTAD, 2021). Uchinchidan, axborot infratuzilmasi 
va ma’lumotlar sifati bilan bog‘liq muammolar, jumladan, tizimlar o‘rtasida integratsiyaning pastligi hamda 
ma’lumotlarning ishonchliligi raqamli bojxona tizimlarining samaradorligini cheklaydi.

Alohida e’tibor talab qiluvchi masala kiberxavfsizlik va ma’lumotlarni himoyalash bilan bog‘liq xatarlar 
hisoblanadi. Raqamli bojxona tizimlari katta hajmdagi tijorat, moliyaviy va shaxsiy ma’lumotlarni qayta ishlashi 
sababli, axborot xavfsizligi yetarli darajada ta’minlanmagan sharoitda tizimning barqarorligi va ishonchliligi xavf 
ostida qoladi (World Bank, 2019). Shu bilan birga, inson kapitali yetishmovchiligi, ya’ni raqamli ko‘nikmalarga 
ega kadrlarning kamligi ham raqamlashtirish jarayonining muhim cheklovchi omillaridan biri sifatida ko‘riladi.

O‘zbekiston Respublikasida ham so‘nggi yillarda bojxona tizimini raqamlashtirish bo‘yicha izchil 
islohotlar amalga oshirilmoqda. Elektron bojxona xizmatlari, axborot tizimlari va avtomatlashtirilgan nazorat 
mexanizmlarining joriy etilishi muhim qadam hisoblanadi. 

Shu munosabat bilan mazkur maqolaning asosiy maqsadi bojxona tizimini raqamlashtirish jarayonida 
yuzaga kelayotgan mavjud muammolarni tizimli tahlil qilish, ularni institutsional, texnologik va tashkiliy jihatdan 
guruhlash hamda xalqaro va milliy tajriba asosida ilmiy-amaliy xulosalar ishlab chiqishdan iboratdir. Tadqiqot 
natijalari bojxona boshqaruvini takomillashtirish, raqamli transformatsiya strategiyalarini ishlab chiqish va 
davlat boshqaruvi samaradorligini oshirish uchun muhim nazariy hamda amaliy ahamiyat kasb etadi.

M A V Z U G A  O I D  A D A B I Y O T L A R  S H A R H I
Bojxona tizimini raqamlashtirishga oid xalqaro va milliy ilmiy adabiyotlar tahlili shuni ko‘rsatadiki, mazkur 

jarayon ko‘pincha “texnologiya → jarayon → institut” mantiqiy zanjiri doirasida talqin qilinadi. Ya’ni raqamli 
texnologiyalarni joriy etish bojxona protseduralarini qayta loyihalashni talab qiladi, bu esa o‘z navbatida 
huquqiy normalar, tashkiliy tuzilmalar va inson kapitaliga bosimni kuchaytiradi. Shu sababli adabiyotlarda 
bojxona raqamlashtirishidagi muammolar asosan institutsional nomuvofiqlik, normativ-huquqiy cheklovlar, 
interoperabilitet yetishmovchiligi, ma’lumotlar sifati, kiberxavfsizlik hamda o‘zgarishlarni boshqarish omillari 
orqali tahlil qilinadi.

Ilmiy manbalarda eng ko‘p uchraydigan muammo — raqamli platformalar mavjud bo‘lsa-da, institutsional 
arxitekturaning ularga mos emasligi bilan bog‘liq. Xususan, Jahon bojxona tashkiloti tomonidan ishlab chiqilgan 
konseptual hujjatlarda raqamli bojxona (smart/digital customs) yo‘lida asosiy to‘siqlar sifatida idoralararo 
muvofiqlashtirishning sustligi, jarayon egaligining aniq belgilanmaganligi, ma’lumotlar sifati va o‘zgarishlarni 
boshqarish muammolari ko‘rsatiladi. UNCTAD va UNECE yo‘nalishidagi adabiyotlarda esa “yagona darcha” 
mexanizmlarining samaradorligi texnik platformaga emas, balki vakolatlar taqsimoti, protseduralarning qayta 
dizayni va davlat organlari o‘rtasidagi majburiy axborot almashuviga bevosita bog‘liq ekani ta’kidlanadi.

Bojxona raqamlashtirishida texnologiya ko‘pincha alohida IT loyihasi sifatida ko‘riladi, holbuki u institutsional 
islohot bo‘lishi lozim. Ushbu tafovut natijasida raqamli platformalar ishlasa-da, jarayonlar parallel ravishda 
qo‘lda yuritilib, kutilgan samaradorlik yuzaga chiqmaydi. Adabiyotlarda raqamli bojxona jarayonlarini joriy 
etishning muhim sharti sifatida huquqiy audit (legal review) alohida ajratiladi. Yagona darcha va chegaradagi 
raqamli jarayonlarga oid qo‘llanmalarda jarayonlar o‘zgargan sari ularni tartibga soluvchi huquqiy asos ham 
mos ravishda yangilanishi zarurligi ta’kidlanadi.

Jahon savdo tashkiloti doirasida Savdoni yengillashtirish to‘g‘risidagi bitimni (TFA) amalga oshirish bo‘yicha 
olib borilgan tadqiqotlar rivojlanayotgan mamlakatlarda aynan ijro mexanizmlari, institutlararo muvofiqlashtirish 
va salohiyat yetishmovchiligi asosiy to‘siq ekanini ko‘rsatadi. O‘zbekiston kontekstida normativ-huquqiy 
hujjatlarning mavjudligi raqamlashtirishni siyosiy darajada qo‘llab-quvvatlashni ko‘rsatsa-da, ularni amaliy 
raqamli protseduralar bilan to‘liq uyg‘unlashtirish masalasi dolzarbligicha qolmoqda.

Raqamli hujjatlar, elektron imzo, oldindan axborot almashuvi kabi mexanizmlar huquqiy legitimlikka ega 
bo‘lmasa, tizim ishlashiga qaramay, qarorlar amalda qog‘oz shakliga qaytadi. Ilmiy adabiyotlarda bojxona 
raqamlashtirishidagi klassik muammolardan biri sifatida idoralararo va chegaralararo interoperabilitet 
ko‘rsatiladi. Yagona darcha mexanizmlarida ma’lumotlar almashuvi faqat milliy darajada emas, balki qo‘shni 
davlatlar tizimlari bilan ham moslashuvni talab qiladi. Bu jarayonda autentifikatsiya, ishonch va huquqiy tan 
olinishi masalalari muhim ahamiyat kasb etadi. WCO tomonidan ishlab chiqilgan ma’lumotlar modeli va 
standartlashtirilgan ma’lumot elementlari integratsiya uchun konseptual poydevor sifatida e’tirof etiladi. Agar 
har bir idora ma’lumotni o‘z formatida yuritsa, sun’iy intellekt, risk tahlili va yagona darcha mexanizmlari 
majburiy ravishda “qo‘lda ko‘priklar”ga tayanadi. So‘nggi yillardagi adabiyotlarda data quality masalasi raqamli 
bojxona tizimining markaziy muammosi sifatida ko‘tarilmoqda. Zamonaviy risklarni boshqarish, sun’iy intellekt 
va analitik vositalar toza, to‘liq hamda uyg‘un ma’lumotlarsiz samarali ishlamaydi.

WCO–WTO yo‘nalishidagi hisobotlarda “big data customs analytics” imkoniyatlari bilan bir qatorda, ularning 
cheklovlari aynan ma’lumotlar sifati va huquqiy masalalar bilan bog‘lanadi. Raqamlashtirish texnologiyani joriy 
etish bilan yakunlanmaydi; ma’lumotlar sifati past bo‘lsa, tizim noto‘g‘ri signal beradi va nazorat samaradorligi 
pasayadi.

UNCTAD hisobotlarida raqamli savdo va bojxona jarayonlarida shaffoflik, ma’lumotlar yaxlitligi hamda 
kiberxavfsizlikni tizim arxitekturasiga “ichiga singdirish” zarurligi qayd etiladi. Kiberxatarlar ortishi bilan bojxona 
tizimining uzluksiz ishlashi va ma’lumotlarning maxfiyligi xavf ostida qoladi. Bojxona tizimi yuqori qiymatli 
ma’lumotlar konsentratori bo‘lgani sababli, kiberxavfsizliksiz raqamlashtirish ishonchni susaytiradi va raqamli 
tizimlardan voz kechish xavfini kuchaytiradi.

Ilmiy adabiyotlarda raqamli transformatsiyaning muvaffaqiyati ko‘p jihatdan change management va 
inson kapitaliga bog‘liqligi ta’kidlanadi. WCO va Jahon banki tadqiqotlarida texnologiya, institutlar va salohiyat 
uyg‘unligi bo‘lmagan sharoitda raqamlashtirish formal tusda qolishi qayd etiladi. Agar xodimlar raqamli fikrlashga 
o‘tmasa, tizimlar mavjud bo‘lsa ham, ma’lumotlar sifati pasayadi va “qo‘lda tezroq” yondashuvi ustunlik qiladi.

O‘zbekistonlik tadqiqotchilar ishlarida raqamli bojxona konsepsiyasi, islohotlar va istiqbollar yoritila 
boshlagan. F. Usmanaliyev raqamli bojxona tushunchasining nazariy asoslariga e’tibor qaratadi, U. Otakulova 
milliy amaliyotdagi muammolarni tahlil qiladi, Q. Ergashev esa SWOT yondashuvi orqali kuchli va zaif jihatlarni 
aniqlaydi.

T A D Q I Q O T  M E T O D O L O G I YA S I
Mazkur tadqiqot bojxona tizimini raqamlashtirish jarayonida yuzaga kelayotgan muammolarni aniqlash, 

ularni tizimli ravishda guruhlash va sabab–oqibat munosabatlarini tahlil qilishga qaratilgan. Tadqiqotda aralash 
metodologik yondashuv qo‘llanilib, sifat va miqdoriy tahlil usullari o‘zaro uyg‘unlashtirildi. Ushbu yondashuv 
bojxona raqamlashtirishidagi muammolarni faqat tavsiflash bilan cheklanmasdan, ularning samaradorlikka 
ta’sirini empirik asosda baholash imkonini berdi. Tadqiqotning nazariy asosi institutsional iqtisodiyot, davlat 
boshqaruvining raqamli transformatsiyasi hamda savdoni yengillashtirish konsepsiyalariga tayangan. 
Institutsional yondashuv bojxona tizimini faqat texnologik platforma sifatida emas, balki qoidalar, institutlar va 
inson kapitali o‘zaro ta’sirida shakllanuvchi boshqaruv tizimi sifatida tahlil qilish imkonini beradi (North, 1990). 
Raqamli transformatsiya nazariyasi esa texnologik yangilanishning muvaffaqiyati institutsional moslashuv 
va o‘zgarishlarni boshqarish bilan bevosita bog‘liq ekanini asoslaydi (OECD, 2019). Shuningdek, savdoni 
yengillashtirish nazariyasi doirasida bojxona jarayonlarining tezkorligi, shaffofligi va prognoz qilinuvchanligi 
tranzaksiya xarajatlarini kamaytiruvchi muhim omil sifatida qaraladi (WTO, 2017).

Tadqiqot qiyosiy-tahliliy dizayn asosida olib borildi va quyidagi bosqichlarni qamrab oldi:
1.	 xalqaro va milliy ilmiy adabiyotlarni tizimli tahlil qilish;
2.	 bojxona raqamlashtirishidagi muammolarni klasterlash (institutsional, huquqiy, interoperabilitet, 

ma’lumotlar sifati, kiberxavfsizlik, inson kapitali);
3.	 muammolarning samaradorlikka ta’sirini indikatorlar orqali baholash;
4.	 sabab–oqibat munosabatlarini vizual va mantiqiy modellashtirish.
Tizimli va mantiqiy tahlil usuli yordamida bojxona tizimini raqamlashtirishdagi muammolar o‘zaro bog‘liq 

elementlar majmui sifatida ko‘rib chiqildi. Raqamli platformalar, institutlar va inson kapitali o‘rtasidagi aloqalar 
tizimli yondashuv asosida tahlil qilindi (OECD, 2019).

Solishtirma tahlil asosida rivojlangan va rivojlanayotgan mamlakatlar bojxona tizimlarida raqamlashtirish 
jarayonlari qiyosiy o‘rganildi. Ushbu usul muammolarning umumiy va mintaqaviy xususiyatlarini aniqlash 
imkonini berdi (World Bank, 2020).

Hujjatlar tahlili tadqiqotda Jahon bojxona tashkiloti, Jahon savdo tashkiloti, UNCTAD va OECD tomonidan 
e’lon qilingan rasmiy hisobotlar, strategiyalar va metodik qo‘llanmalar asosiy axborot manbai sifatida foydalanildi 
(WCO, 2021; WTO, 2017; UNCTAD, 2021).

Muammolarning amaliy ta’sirini baholash uchun quyidagi indikatorlar tanlandi:
– bojxona rasmiylashtiruvi vaqti;
– hujjatlar soni va takroriy operatsiyalar ulushi;
– jismoniy tekshiruvlar ulushi;
– logistika samaradorligi indeksi (LPI);
– risk tahlilida xato signallar ulushi.
Ushbu indikatorlar Jahon bankining ochiq statistik bazalari va bojxona samaradorligini baholash bo‘yicha 

hisobotlaridan olindi (World Bank, 2019; World Bank, 2020).
Muammolar o‘rtasidagi kaskad ta’sirni aniqlash maqsadida sabab–oqibat sxemalari va muammolar 

“og‘irligi” matritsasi ishlab chiqildi. Ushbu yondashuv muammolarni ustuvorlashtirish va ularning strategik 
ahamiyatini baholash imkonini berdi (WCO, 2022).

Tadqiqot obyekti sifatida milliy va xalqaro bojxona boshqaruvi tizimlari tanlandi. Tadqiqot predmeti esa 
bojxona tizimini raqamlashtirish jarayonida yuzaga kelayotgan institutsional, huquqiy, texnologik va kadrlar 
bilan bog‘liq muammolar hisoblanadi.

Tadqiqot ayrim cheklovlarga ega. Xususan, bojxona tizimlariga oid batafsil ma’muriy ma’lumotlarning ochiq 
emasligi hamda mamlakatlar bo‘yicha statistik ko‘rsatkichlarning to‘liq taqqoslanmasligi muayyan darajada 
tahlil imkoniyatlarini cheklaydi. Biroq xalqaro ochiq manbalar va ko‘p manbali solishtirma yondashuv ushbu 
cheklovlarning umumiy xulosalarga ta’sirini minimallashtiradi.

T A H L I L  V A  N A T I J A L A R
Mazkur tadqiqot natijalari bojxona tizimini raqamlashtirish jarayonida yuzaga kelayotgan muammolar 

tasodifiy yoki alohida holatlar emas, balki tizimli va o‘zaro bog‘liq institutsional cheklovlar majmui ekanini 
ko‘rsatadi. Tanlangan indikatorlar va sabab–oqibat tahlili asosida muammolar samaradorlikka ko‘rsatadigan 
real ta’siri bo‘yicha baholandi.

Natijalar shuni ko‘rsatadiki, institutsional nomuvofiqlik bojxona raqamlashtirishining samaradorligini eng 
ko‘p cheklovchi omil hisoblanadi. Tahlil qilingan mamlakatlar tajribasida raqamli platformalar mavjud bo‘lsa-da, 
jarayon egaligining aniq belgilanmaganligi va idoralararo muvofiqlashtirishning sustligi sababli parallel qo‘lda 
yuritiladigan protseduralar saqlanib qolgan.

Empirik baholash shuni ko‘rsatdiki, institutsional muammolar yuqori bo‘lgan sharoitda:
• bojxona rasmiylashtiruvi vaqti qisqarmaydi yoki kutilgan darajada kamaymaydi;
• takroriy hujjatlar ulushi yuqori bo‘lib qoladi;
• raqamli tizimlardan foydalanish formal tus oladi.
Bu natijalar institutsional iqtisodiyot nazariyasidagi xulosalar bilan mos keladi: texnologiya institutlardan 

tezroq rivojlangan sharoitda samaradorlikning oshishi cheklanadi.
Tahlil natijalari normativ-huquqiy bazani raqamli jarayonlarga yanada moslashtirish bojxona tizimini 

chuqur modernizatsiya qilish uchun muhim zaxira ekanini ko‘rsatdi. Elektron hujjatlar va avtomatlashtirilgan 
qarorlar amaliyotda qo‘llanilayotgan bo‘lsa-da, ularni huquqiy jihatdan mustahkamlash orqali qog‘oz shaklidagi 
tasdiqlash bosqichlarini bosqichma-bosqich qisqartirish imkoniyati mavjud.

Indikatorlar shuni anglatadiki:
• qog‘oz hujjatlar ulushi kamaytirilgan sharoitda vaqt tejalishi sezilarli darajada oshishi kutiladi;
• huquqiy aniqlikni kuchaytirish tranzaksiya xarajatlarini optimallashtirishga xizmat qiladi.
Bu esa raqamlashtirishni normativ jihatdan to‘liq legitimatsiya qilish texnologik modernizatsiyaning 

samaradorligini ko‘p martaga oshirishi mumkinligini prognoz qilish imkonini beradi.
Natijalar idoralararo va chegaralararo interoperabilitetni rivojlantirish bojxona tizimlarining funksional 

imkoniyatlarini kengaytirishini ko‘rsatdi. Avtomatik axborot almashuvini chuqurlashtirish ma’lumotlarni qo‘lda 
kiritish amaliyotini qisqartirib, jarayonlarning aniqligi va tezligini oshiradi.

Qiyosiy tahlillar asosida quyidagi ijobiy tendensiyalar prognoz qilinadi:
• interoperabilitet darajasi oshgani sari bojxona rasmiylashtiruvi vaqti yanada qisqaradi;
• integratsiyalashgan tizimlar sharoitida risklarni boshqarish mexanizmlari aniqroq va samaraliroq ishlaydi.
Bu yagona darcha tizimlarini integratsiyalashgan boshqaruv platformasi sifatida takomillashtirish ustuvor 

yo‘nalish ekanini tasdiqlaydi.

Shuningdek, tahlil ma’lumotlar sifatini oshirish raqamli bojxona tizimlarining barqaror ishlashini ta’minlovchi 
asosiy omil ekanini ko‘rsatdi. Ma’lumotlarni standartlashtirish va to‘liqligini ta’minlash sun’iy intellekt hamda 
avtomatlashtirilgan risk tahlilining aniqligini oshiradi.

Empirik kuzatuvlar asosida prognoz qilinishicha:
• yuqori sifatli ma’lumotlar sharoitida jismoniy tekshiruvlar ulushi optimallashtiriladi;
• risk signallarining aniqligi ortadi;
• nazorat resurslari yanada maqsadli taqsimlanadi.
Demak, ma’lumotlar sifati ustida tizimli boshqaruv va intizomiy yondashuvni kuchaytirish raqamli bojxona 

tizimlarining samaradorligini barqaror ravishda oshirishga xizmat qiladi.
Tahlil davomida kiberxavfsizlik muammolari ehtimollik jihatidan boshqa muammolarga nisbatan pastroq 

bo‘lsa-da, ularning strategik ta’siri yuqori ekanligi aniqlandi. Ma’lumotlar sizib chiqishi yoki tizim uzilishlari 
holatlarida raqamli bojxona tizimiga bo‘lgan ishonch keskin pasayadi va foydalanuvchilar muqobil (qog‘oz) 
kanallarga qaytadi.

Bu holat raqamlashtirish jarayonida kiberxavfsizlikni ikkilamchi masala sifatida ko‘rish mumkin emasligini 
ko‘rsatadi.

Natijalar inson kapitali raqamlashtirish jarayonida ko‘p hollarda cheklovchi omil sifatida namoyon bo‘lishini 
tasdiqlaydi. Raqamli ko‘nikmalar yetishmovchiligi sharoitida:

• tizimlardan foydalanish formal tusda qoladi;
• ma’lumotlar sifati pasayadi;
• avtomatlashtirilgan qarorlarga nisbatan ishonchsizlik kuchayadi.
Bu esa raqamlashtirishning texnik jihatdan muvaffaqiyatli bo‘lishiga qaramay, amaliy samaradorlikning 

past bo‘lishiga olib keladi.
Natijalar shuni ko‘rsatadiki, bojxona tizimini raqamlashtirishdagi muammolar o‘zaro bog‘langan tizimli 

cheklovlardir. Sabab–oqibat tahlili ushbu muammolar kaskad ta’sirga ega ekanini ko‘rsatadi: institutsional 
nomuvofiqlik ma’lumotlar sifati pasayishiga olib keladi, bu esa risklarni boshqarish samaradorligini cheklab, 
yakunda savdo jarayonlarining sekinlashuviga sabab bo‘ladi.

Mazkur tadqiqot natijalari bojxona tizimini raqamlashtirish jarayonini yanada chuqurlashtirish uchun 
asosiy zaxiralar texnologik emas, balki institutsional, huquqiy va boshqaruv omillarida jamlanganini ko‘rsatdi. 
Bu xulosa raqamli transformatsiyani boshqaruv modelini takomillashtirish orqali samarali amalga oshirish 
mumkinligini amaliy jihatdan tasdiqlaydi.

Birinchidan, institutsional uyg‘unlikni kuchaytirish raqamlashtirish samaradorligini oshirishning asosiy 
yo‘nalishi sifatida namoyon bo‘ldi. Jarayon egaligini aniq belgilash va idoralararo muvofiqlashtirishni kuchaytirish 
orqali raqamli platformalar funksional samaradorlikka erishishi prognoz qilinadi. Shu nuqtayi nazardan, bojxona 
tizimini raqamlashtirishni kompleks institutsional islohotlar doirasida boshqarish ijobiy natijalarni ta’minlaydi.

Ikkinchidan, normativ-huquqiy bazani raqamli jarayonlarga moslashtirish elektron hujjatlar va 
avtomatlashtirilgan qarorlarning amaliy qiymatini oshiradi. Huquqiy legitimlikni mustahkamlash xodimlar va 
biznes subyektlarida ishonchni kuchaytirib, qog‘oz shakliga ehtiyojni bosqichma-bosqich qisqartirish imkonini 
beradi. Bu esa prognoz qilinuvchanlik va barqarorlikni ta’minlashga xizmat qiladi.

Uchinchidan, interoperabilitetni rivojlantirish bojxona tizimining integratsiyalashgan modelga o‘tishini 
tezlashtiradi. Idoralararo va chegaralararo axborot almashuvini to‘liq avtomatlashtirish ma’lumotlar aniqligi va 
tezkorligini oshiradi, yagona darcha mexanizmlarining real samaradorligini kuchaytiradi.

To‘rtinchidan, ma’lumotlar sifatini oshirish raqamli bojxona tizimlarining asosiy strategik ustuvor yo‘nalishi 
sifatida baholanadi. Standartlashtirilgan va to‘liq ma’lumotlar bazasi sun’iy intellekt hamda risklarni boshqarish 
tizimlarining aniqligini sezilarli darajada oshiradi. Bu nazorat resurslarini maqsadli va optimal taqsimlash 
imkonini beradi.

Beshinchidan, kiberxavfsizlikni tizimning ajralmas tarkibiy qismi sifatida rivojlantirish raqamli infratuzilmaning 
barqaror ishlashini ta’minlaydi. Profilaktik va strategik himoya mexanizmlarini kuchaytirish bojxona tizimiga 
bo‘lgan ishonchni mustahkamlaydi.

Oltinchidan, inson kapitalini rivojlantirish va o‘zgarishlarni boshqarish mexanizmlarini takomillashtirish 
raqamli transformatsiyaning barqarorligini ta’minlovchi transversal omil sifatida namoyon bo‘ladi. Raqamli 
ko‘nikmalarni oshirish, motivatsion va tashkiliy qo‘llab-quvvatlash choralarini kuchaytirish tizimlardan to‘liq va 
samarali foydalanish imkonini kengaytiradi.

Umuman olganda, natijalar bojxona tizimini raqamlashtirishni o‘zaro bog‘langan institutsional, huquqiy va 
boshqaruv komponentlarini uyg‘un rivojlantirish asosida boshqarish eng maqbul strategiya ekanini ko‘rsatadi. 
Kompleks transformatsiya yondashuvi ma’lumotlar sifati, risklarni boshqarish samaradorligi va savdo 
jarayonlarining tezlashuvi bo‘yicha ijobiy dinamikani ta’minlashi prognoz qilinadi.

X U L O S A  V A  T A K L I F L A R 
Mazkur tadqiqot bojxona tizimini raqamlashtirish jarayonida yuzaga kelayotgan muammolarni tizimli va 

kompleks yondashuv asosida tahlil qildi. Olingan natijalar shuni ko‘rsatadiki, bojxona tizimini raqamlashtirish 
ko‘pincha texnologik loyiha sifatida talqin qilinayotgan bo‘lsa-da, uning muvaffaqiyati asosan institutsional 
muhit, huquqiy moslashuv, ma’lumotlar boshqaruvi va inson kapitali sifati bilan belgilanadi. Shu jihatdan, 
raqamlashtirishni faqat axborot texnologiyalarini joriy etish jarayoni emas, balki chuqur institutsional 
transformatsiya sifatida ko‘rish zarur.

Tadqiqot natijalari raqamlashtirishdagi muammolar o‘zaro bog‘liq va kaskad xarakterga ega ekanini 
tasdiqlaydi. Institutsional nomuvofiqlik va huquqiy noaniqliklar ma’lumotlar sifati pasayishiga olib keladi, bu 
esa avtomatlashtirilgan risklarni boshqarish samaradorligini cheklaydi va yakunda savdo jarayonlarining 
sekinlashuvi hamda biznes xarajatlarining oshishiga sabab bo‘ladi. Demak, bojxona tizimini raqamlashtirishda 
alohida muammolarni izolyatsiyalangan holda hal etish kutilgan natijani bermaydi.

Shu asosda tadqiqot quyidagi amaliy tavsiyalarni ilgari suradi:
Birinchidan, institutsional muvofiqlashtirishni kuchaytirish zarur. Bojxona raqamlashtirishini boshqaruvchi 

yagona koordinatsion mexanizmni shakllantirish, jarayon egaligini aniq belgilash va idoralararo vakolatlarni 
qayta taqsimlash raqamli platformalarning real samaradorligini oshiradi. Bu borada jarayonlarni qayta loyihalash 
(Business Process Reengineering) raqamli transformatsiyaning boshlang‘ich bosqichi sifatida ko‘rilishi lozim.

Ikkinchidan, normativ-huquqiy bazani raqamli jarayonlarga moslashtirish muhim ahamiyatga ega. Elektron 
hujjatlar, raqamli imzo, avtomatlashtirilgan qarorlar va oldindan axborot almashuvining huquqiy maqomini 
mustahkamlash raqamlashtirishning legitimligini ta’minlaydi hamda “qog‘ozga qaytish” xavfini kamaytiradi. 
Shu maqsadda muntazam huquqiy audit va normativ hujjatlarni qayta ko‘rib chiqish mexanizmlarini joriy etish 
tavsiya etiladi.

Uchinchidan, interoperabilitet va standartlashtirishni ustuvor yo‘nalish sifatida belgilash zarur. Idoralararo 
va chegaralararo axborot almashuvini ta’minlash uchun yagona ma’lumotlar standartlari hamda integratsiya 
protokollarini joriy etish bojxona jarayonlarining tezkorligi va aniqligini oshiradi. Yagona darcha tizimini texnik 
platformadan integratsiyalashgan boshqaruv mexanizmiga aylantirish aynan shu yo‘nalishda muhim qadam 
hisoblanadi.

To‘rtinchidan, ma’lumotlar boshqaruvi va sifatini oshirish raqamli bojxona tizimining markaziy vazifasiga 
aylanishi lozim. Ma’lumotlarni standartlashtirish, tozalash va doimiy monitoring qilish orqali sun’iy intellekt va 
risklarni boshqarish tizimlarining aniqligini oshirish mumkin. Bu esa nazorat resurslaridan maqsadli foydalanish 
va halol biznes subyektlari uchun ortiqcha to‘siqlarni kamaytirishga xizmat qiladi.

Beshinchidan, kiberxavfsizlikni raqamlashtirish strategiyasining ajralmas qismi sifatida integratsiya qilish 
talab etiladi. Axborot xavfsizligi protokollarini xalqaro standartlarga moslashtirish, tizimlarning uzluksizligini 
ta’minlash va foydalanuvchilarning raqamli tizimlarga bo‘lgan ishonchini mustahkamlash raqamlashtirishning 
barqarorligini oshiradi.

Oltinchidan, inson kapitalini rivojlantirish va o‘zgarishlarni boshqarish raqamli transformatsiyaning 
muvaffaqiyatini belgilovchi hal qiluvchi omil sifatida ko‘rilishi zarur. Bojxona xodimlari uchun raqamli ko‘nikmalar, 
analitik fikrlash va ma’lumotlar bilan ishlash bo‘yicha doimiy treninglar tashkil etilishi, shuningdek, o‘zgarishlarni 
boshqarish strategiyalarini joriy etish raqamlashtirishdan olinadigan amaliy samarani oshiradi.

Umuman olganda, tadqiqot natijalari bojxona tizimini raqamlashtirishni bosqichma-bosqich, 
integratsiyalashgan va institutsional yondashuv asosida amalga oshirish zarurligini ko‘rsatadi. Mazkur 
xulosa va amaliy tavsiyalar bojxona boshqaruvini modernizatsiya qilish, savdoni yengillashtirish hamda milliy 
iqtisodiyotning raqobatbardoshligini oshirishga qaratilgan strategik qarorlar qabul qilishda ilmiy-amaliy asos 
bo‘lib xizmat qilishi mumkin.

